
Il timp  Timp variabil 

Calamitâts artificiâls

A
l pâr un boletin di vuere ancje l’ultime 
edizion dal scandai «Consumo di suo-
lo, dinamiche territoriali e servizi eco-
sistemici», publicât vie pal Istât dal «Si-
steme talian pe protezion dal ambient» 

(«Snpa»), cul Friûl ridusût dut une magle ros-
se su la cjarte ch’e rapresente il teren «pro ca-
pite» consumât vie pal 2021 e cui metris cua-
drâts di tiere disvinidrîts ch’a superin in ogni 
provincie – Udin: 647,93 m2/ab; Pordenon: 
614,90; e Gurize, mancul piês: 441,62 – il dât 
gjenerâl talian di 362,70 m2/ab. 
Tant e tant, nancje la schirie di flagjei – sut, 
fûcs, montanis, slacs… – che si dan la volte 
cun ritmis simpri plui ossessîfs no àn rivât 
adore di dismovi une reazion cussiente e pro-
porzionade, cul mont dai sorestants, politics 
e economics, e cul sisteme informatîf ch’al 
stente o ch’al procure di no colegâ lis dôs mu-
sis de uniche crisi, ch’e je sociâl e culturâl prin 
di jessi ambientâl, come ch’al bat e ch’al tor-
ne a ribati ancje Pape Francesc di cuant ch’al 
à scrit la Letare encicliche «Laudato si’» e di 
cuant ch’al invide ducj i cristians dal mont a 
la «Conversion ecologjiche» e a praticâ chê 
«Ecologjie integrâl» ch’al è il mes centrâl dal 
«Timp dal Creât», celebrât dal I di Setembar 
ai 4 di Otubar. 
In altris bandis, il colegament fra consum di 
teren, disgraciis e maçalizis al è bielzà une 
obvietât, al pont che organizazions come il 
«Grig» (la clape ecologjiste di Cagliari «Grup-
po d’intervento giuridico»; https://gruppo-
dinterventogiuridicoweb.com) a cjacarin di 
«calamità innaturali» e i studiâts che si ocu-
pin di planificazion teritoriâl e ambientâl a 
moltiplichin riclams e denunziis. 
Daspò dal montafin des Marchis (dulà che, 
vie pal an de pandemie, la dissipazion di te-
ren e je cressude di 138 etars), il professôr dal 
«Politecnic» di Milan, Polo Pileri, par un esem-
pli, al à scrit tal lûc internet di «AltrEcono-
mia»: «Cimentificâ tiere libare al vûl dî sbassâ 
la capacitât di rispueste dal teritori, al vûl dî 
fâlu deventâ plui vulnerabil, al vûl dî incres-
si la spese publiche (necessarie par comedâ 
i dams), al vûl dî esponi la popolazion a pe-

ricui gnûfs». E «la politiche no pues lâ inde-
vant ignorant cheste situazion e nancje il sut, 
l’agriculture intensive e ledrose, i terens 
esponûts a l’erosion» (https://altreconomia.it). 
Al è ben par chel che, propit in chestis zor-
nadis, il «Forum Salviamo il Paesaggio» si à 
mobilizât par stiçâ l’atenzion sun ce ch’al è 
daûr a movisi te Union europeane. 
Intant dal ’seminari dai 29 di Setembar su 
«La Strategia europea sul Suolo (Miti, solu-
zioni, sogni, ambizioni, aspettative, analisi, 
prospettive)», si à resonât sul scandai «Ca-
ring for soil is caring for life / Prendersi cura 
del suolo è prendersi cura della vita», fat bon 
da la Direzion gjenerâl de Ricercje de Comis-
sion europeane (https://angelidelsuolo.fi-
les.wordpress.com/2020/12/atti-webinar-
gse_300-dpi.pdf) e sui obietîfs stabilîts te 
«Strategia dell’Ue per il suolo per il 2030», fa-
te buine tal mês di Novembar dal 2021 
(www.salviamoilpaesaggio.it/blog/wp-con-
t e n t / u p l o a d s / 2 0 2 2 / 0 9 / C E L E X -
52021DC0699-IT-TXT.pdf). Si à po invidât a 
impegnâsi te consultazion publiche «onli-
ne», inviade de Direzion Ambient europea-

ne par dreçâ l’iter de leç su la salût dal teren. 
La partecipazion e je garantide mediant dal 
lûc internet: https://ec.europa.eu/in-
fo/law/better-regulation/have-your-say/initia-
tives/13350-Soil-health-protecting-sustaina-
bly-managing-and-restoring-EU-soils/public-
consultation_it. 
Devant di cheste sfide, l’Italie e il Friûl si pre-
sentin oprimûts de cjame di dâts spavente-
vui documentâts di «Snpa» e publicâts tal 
«EcoAtl@nte» dal Istitût superiôr pe prote-
zion e la ricercje ambientâl (www.snpam-
biente.it/2022/07/26/consumo-di-suolo-nel-
2021-il-valore-piu-alto-degli-ultimi-10-an-
ni/). 
An passât, in Italie il consum di teren al à 
tocjât il valôr plui alt dai ultins 10 agns – 70 
chilometris cuadrâts di cuvierturis artificiâls 
gnovis –, cuntune dissipazion di tiere di 19 
etars in dì e cuntune velocitât di disvinidrî 
tiere libare di 2 metris cuadrâts al secont. Te 
Patrie, il ciment al à fiscât 59 mil e 8 etars di 
campagne, cul 12,95% di teritori dal Friûl gu-
rizan consumât, cul 8,40% di chel porde-
nonês e il 6,81% di chel udinês. 

Mario Zili

I dâts dal «Sisteme pe protezion dal ambient» e il leam  
cui flagjei dal sut, dai fûcs, des montanis…

|  La mape ch’e documente la cuantitât di teren «pro capite» dissipât vie pal 2021

I PROVERBIS DAL MÊS
Otubar al è il decim mês dal an e il prin dal au-
tun, stagjon che tache a regnâ sui paisaçs e a fâ 
sintî i siei efi ets su arbui e plantis, che cui prins 
frêts a fasin deventâ rossis e zalis lis fueis par 
po bandonâlis planc a planc. Finidis vende-
mis e racueltis, metudis al sigûr lis pomis, 
tornadis a dâ dongje lis scortis e fatis lis gnovis 
semenadis, il cicli agrari si siere e la tiere si pre-
pare al lunc sium dal unvier. Te tradizion furlane 
e je propri la fi este di Sant Simon, ricuardade in 
cetancj proverbis, a segnâ chest confi n. A puedin rivâ 
ancje lis primis zornadis crudis, aiarosis, umidis e di fumate, 
ven a stâi il timp des cjastinis, dai foncs, dal passaç dai uciei 
che, svualant alts tal cîli avilît, a migrin viers meridion. Intant 
i dîs a continuin a scurtâsi simpri di plui a pro des gnots che si 
slungjin. Si vierç il timp des veis de soresere, chel bon par scusiâ 
panolis e intratignîsi ator dal fogolâr. La fi este dai sants e dai 
muarts e je vicine e il frêt dal unvier aromai al è daûr de puarte.

• Otubar burascjôs, unvier estrôs
• Otubar biel, unvier brut

• Dibot in otubar si cjape il luiar
• O soi otubar strac, o cjapi il gneur e il corvat
• Trope ploie di otubar, trop vint di dicembar
• Par Sante Taresie (1-X) prepare la tese
• Sant Serafi n (12-X), cjastinis e un bocâl 
di vin

• Sant Luche (18-X), puarte vie la mirindute
• Sut o bagnât, par Sant Luche che al sei 

semenât
• A Sant Luche si bêf il vin te sucje

• A Sant Simon (28-X) si gjave il râf e il raviçon
• A Sant Simon la odule tes rêts a tombolon
• Sant Simon, imprescj tal cason
• Sant Simon manie e scufon
• A Sant Simon si tire su la cjalce e il scufon
• Sant Simon, slambre velis
• Sant Simon passât, unvier jentrât

Tradizions furlanis dal mês par cure di Mario Martinis

Te Patrie, e condure 
cence padìn 
l’agression a la tiere

lis Gnovis


